
QUE E SINE NOMINE?
Sine Nomine é una asociación cultural constituída en Santiago de Compostela no ano 2004 que está formada por profesorado, fundamentalmente de Xeografía e Historia e Ciencias Sociais de ensino secundario e universitario, que se sente preocupado pola historia do presente, e por como esta historia pode ser explicada nas aulas, desde unha perspectiva crítica. Na actualidade non hai que esquecer o revisionismo histórico que nos invade e a utilización política que se fai da mesma. 

Entre os seus fins está o estudo e a difusión dos coñecementos sobre a cultura e a sociedade actuais. Tamén intenta servir de plataforma de encontro e intercambio de información entre investigadores e investigadoras, organismos e entidades relacionadas con este tipo de estudo. Está composta por catorce-quince profesores e profesoras que se reúnen periodicamente para debater, reflexionar, cuestionar ou compartir ideas, proxectos e experiencias así como invitar a profesionais que poidan aportar cada un os seus coñecementos e poidan enriquecer as nosas inquedanzas culturais e docentes.

Entre as actividades desenvolvidas destacan as relacionadas coa formación do profesorado. 

O ano 2006 organizamos as I Xornadas de Cine Documental e Historia para profesorado tamén abertas a quen teña interese na temática proposta. Desde esta perspectiva está na nosa intención axudar e dar ao profesorado ferramentas de traballo para que nas aulas incorpore tanto o cine documental como unha aprendizaxe dinámica e aberta ao diálogo cos rapaces e rapazas, polo que os documentais escollidos tratan sempre dunha problemática candente, actual e que promova unha mirada crítica á historia que nos ocupa.
Engadimos a cada documental unha conferencia de persoas expertas na materia que nos abran horizontes de pensamento, discusión e reflexión, imprescindibles para que o profesorado poida apoiarse en argumentos sólidos á hora de traballar o tema na clase.
De cara ao alumnado tamén se entregará material didáctico que facilite a preparación da clase correspondente. 

Sine Nomine  asinou un convenio de colaboración co Movemento de Renovación Pedagóxica Nova Escola Galega, e un dos obxectivos é abrir dita actividade ao profesorado de ensino primario en xeral e a outros profesionais da educación que non sendo estritamente de Ciencias Sociais, poidan estar interesados ou interesadas nesta experiencia.

Este ano 2006 está en marcha o II Ciclo de Cine e Historia , titulado “A Historia que vivimos”, que organizamos como actividade de formación tendo en conta a nosa satisfacción cos resultados do I Ciclo, tanto pola asistencia de profesorado como pola participación, así como  pola avaliación que do mesmo fixeron os asistentes, e tamén pola acollida do profesorado a quen ía destinado, que en moitos casos está a preguntar pola continuidade neste curso.
OS NOSOS OBXECTIVOS XERAIS SON:

· Poñer da manifesto a importancia de introducir nos currícula os problemas do mundo actual.

· Concienciar ao profesorado da necesidade de transmitir nas aulas valores como a solidariedade, a tolerancia, etc.

· Sensibilizar aos asistentes da posibilidade  do uso do cine como material de traballo na aula.

· Dotar ao profesorado de materiais concretos relacionados co currículo da asignatura de Historia Contemporánea.

· Actualizar coñecementos e presentar un estado da cuestión dende o punto de vista historiográfico sobre algúns aspectos do currículo da materia de Historia Contemporánea.

· Facilitar o encontro entre o profesorado de primaria e secundaria e as persoas que traballan no mundo da realización de documentais.

· Influír nos asistentes para mobilizar as ideas e espertar o espírito crítico diante de problemas que por coñecidos, moitas veces non reflexionamos sobre eles.

